
Kajian ini meneroka pembentukan modal insan melalui pembangunan belia positif
(PYD) vyang dilaksanakan oleh komuniti pesilat dalam memenuhi aspirasi
pembangunan komuniti belia di negara ini. Pada dasarnya, kebanyakan kajian berkaitan
pembangunan komuniti sebelum ini sering memberikan tumpuan kepada proses
melibatkan penyertaan komuniti dalam proses pemulihan dan pengukuhan struktur
sosio-ekonomi mereka. Namun kajian ini cuba memberikan sesuatu kelainan dalam
perspektif pembangunan komuniti dengan menfokuskan kepada usaha pembentukan
sahsiah unggul dalam kalangan komuniti Melayu melalui kegiatan persilatan yang
dilaksanakan oleh Persatuan Seni Silat Cekak Malaysia (PSSCM) yang merupakan
sebuah badan bukan kerajaan (NGO) dan Organisasi Berasaskan Komuniti (OBK) yang
bercirikan pertubuhan seni beladiri.

Kajian ini dijalankan dalam bentuk kualitatif telah menggunakan kaedah kajian kes
bagi menerangkan peranan yang dimainkan oleh ahli-ahli komuniti Persatuan Seni Silat
Cekak Malaysia (PSSCM) dalam pembentukan modal insan dengan sahsiah unggul
hasil pembelajaran ilmu persilatan sejak dari tahun 1965 hingga kini. Komuniti silat ini
dipilih sebagai subjek kajian kes berdasarkan dari pengalaman serta kejayaan mereka
membangunkan komuniti Melayu-Muslim melalui sistem pembelajaran, adab, adat dan
budaya ilmu persilatan tersebut.

Seramai 21 orang ahli Jawatankuasa PSSCM di peringkat Ibu Pejabat, Negeri dan dari
institusi pengajian tinggi seperti Universiti Utara Malaysia (UUM) dan Universiti Sains
Malaysia (USM) terlibat sebagai peserta kajian ini. Di antara mereka 11 orang adalah
Jawatankuasa Tertinggi PSSCM yang berumur antara 36 hingga 67 tahun yang
berpengalaman terlibat selama 3 hingga lebih 40 tahun di dalam PSSCM. Selain itu, 10
orang lagi terdiri dari kalangan mahasiswa yang merupakan belia berumur antara 22



hingga 24 tahun yang terlibat sebagai Ahli Jawatankuasa Tertinggi PSSCM di universiti
masing-masing. Sebanyak 11 sesi temubual diadakan secara berkumpulan di negeri
Kedah, Pulau Pinang dan Lembah Kelang selain aktiviti pemerhatian di lapangan serta
menganalisa dokumen-dokumen sebagai kaedah pengumpulan data.

Dapatan kajian menunjukkan melalui kaedah pembelajaran dan penghayatan ilmu Seni
Silat Cekak telah berjaya membentuk sahsiah-sahsiah unggul dalam kalangan komuniti
belia Melayu. Pencapaian tersebut bersesuaian dengan aspirasi negara dalam
membentuk modal insan yang berkualiti dalam kalangan belia. Sifat-sifat seperti
hormat-menghormati, memiliki keyakinan diri, kekukuhan jati diri serta kesukarelawan
telah meletakkan ahli-ahli komuniti ini sebagai agen perubahan sosial yang aktif dalam
menyatupadukan komuniti pesilat yang kesannya telah menyumbang kepada kestabilan
negara. la merupakan sebuah tanggungjawab sosial dan perkhidmatan yang dimainkan
oleh komuniti PSSCM dalam membangunkan negara ini.

Kajian-kajian ilmiah mengenai penglibatan pertubuhan dan persatuan silat dalam aspek
pembentukan modal insan melalui PYD yang melahirkan komuniti belia yang
bersahsiah unggul begitu terhad pada masakini. Justeru kajian penyelidikan ini boleh
menjadi perintis yang melihat usaha-usaha dilakukan oleh komuniti Seni Silat Cekak
Malaysia dalam membangunkan potensi individu dan komuniti melalui kaedah
pembelajaran dan amalan ilmu persilatan. Semoga kajian mengenai sumbangan
PSSCM dalam pembangunan komuniti ini dapat mengisi kekurangan dalam
kajian-kajian akademik sedia ada selain dapat membantu rujukan Kkajian lebih
mendalam terhadap fungsi ilmu silat pada masa-masa akan datang.

Kata kunci: Sahsiah, komuniti, Melayu, pembelajaran, Silat Cekak.

Chair : Asnarulkhadi bin Abu Samah, PhD

This research is exploring the formation of human capital through Positive Youth
Development (PYD) that implemented by silat’s community in fulfilling the aspiration
of youth community development in this country. Basically, most of the community
development studies earlier applicable to the community development are intentionally
focus on community participation in the effort of restoring and strengthening the
society socio-economy. But this research is trying to give the difference perspective on
community development by focusing the forming of excellent personality within Malay
community through the silat activities run by Persatuan Seni Silat Cekak Malaysia
(PSSCM) as a Non - Government Organisation (NGO) and the Community Based
Organisation (CBO) that identifying as a martial arts association.

The study was conducted in a qualitative form and employed a descriptive case study
methodology to explain the significant role that are undertaking by Persatuan Seni Silat
Cekak Malaysia (PSSCM) community in forming human capital with excellent
personality as a result of silat teaching since 1965 until nowadays. This silat
community are chosen as a case study based on its experience and their successful
initiatives in developing the Malay-Muslim community through the silat’s learning
system, manner, custom and culture.

A total of 21 Central Committee from the Headquarters, State and from higher
education institutions such as Universiti Utara Malaysia (UUM) dan Universiti Sains
Malaysia (USM) involve in this study. Among them are 11 members of PSSCM highest
committees between the ages 36 to 67 in which are experienced within 3 up to 40 years
in PSSCM. Further, 10 participants among the students who are youth between the age
22 and 24 that regard as a PSSCM higher committee members in their varsities. A total
of 11 interviews were conducted in groups in Kedah, Penang and Klang Valley apart of
the Researcher participated in field observations and documents analysis as a method



of information gathering.

The research findings specify that through the Seni Silat Cekak teaching and
appreciation are succeed in forming the excellent personality within Malay youth
community. This achievement are parallel with the nation aspiration in forming a
quality of human capital within youth. The sense of respect, self-confidence, strong
self-identity and volunteerism has put this community members as a parts of social
changing agents that active to unite the silat community which are finally bridging the
national stability. This obligation as a part of PSSCM’s community social responsibility
and service to develop this nation.

The studies on silat organisations and associations in the aspect of human capital
forming through PYD to present the excellent personality are recently limited.
Therefore this research can be a pioneer to focus on the efforts that implemented by
Seni Silat Cekak Malaysia in developing the individual and community potential by
learning and practicing the knowledge of silat. Hopefully the research on PSSCM’s
contribution in community development are able to accommodate the shortcoming of
academic studies nowadays and can be assist to the comprehensive studies on silat
function in the future.

Key words: Personality, community, Malay, learning, Silat Cekak.

BAB 1

PENDAHULUAN

11 Latar Belakang Kajian

Program pembangunan komuniti menjadi agenda penting dalam pembangunan
sesebuah negara. la merupakan sebuah proses yang menggabungkan usaha di antara
pihak kerajaan dan bukan kerajaan bagi memperbaiki keadaan ekonomi, sosial dan
kebudayaan sesebuah komuniti bagi mengintegrasikan mereka ke dalam arus
pembangunan negara serta membolehkan mereka menyumbang kepada kemajuan
nasional sepertimana yang digariskan oleh Pertubuhan Bangsa-Bangsa Bersatu - PBB
(United Nation, 1960). Bagi Embong (2004), pembangunan komuniti merupakan usaha
membangunkan sumber-sumber manusia berdasarkan garis panduan, indeks dan skor
tertentu yang perlu dicapai oleh sesebuah negara berdasarkan kerangka tertentu. la
merupakan sebuah proses bagi mencapai matlamat sosial yang lebih kompleks dan
bervariasi antaranya untuk mendapatkan persamaan, keadilan sosial dan
mempromosikan budaya (Conyers, 1986). Menurut Yahaya et al. (2017), hasil usaha
yang berterusan membangunkan komuniti akan mewujudkan kesejahteraan dan
kestabilan kepada masyarakat dan negara.

Dalam konteks pembangunan komuniti di negara seperti Malaysia, pelbagai dasar telah
dirangka dan dilaksanakan oleh kerajaan bagi membangunkan taraf sosio ekonomi
rakyat dan negara ini. la bermula sejak era pra kemerdekaan seterusnya merentasi era
pasca merdeka, era permulaaan dan pasca Dasar Ekonomi Baru (DEB), pasca Dasar
Pembangunan Nasional (DPN) seterusnya memenuhi impian Wawasan Kemakmuran
Bersama 2030 sebagai sebuah dasar holistik pembangunan negara. Justeru, sewajarnya
kesemua program, dasar dan agenda nasional tersebut memerlukan penglibatan dan
kerjasama penuh semua pihak.

Kerajaan pada masakini giat mempromosikan perkongsian pintar dan aktiviti-aktiviti
kesukarelawan yang bertujuan meluaskan penyertaan antara sektor kerajaan dengan
rakyat melalui pelbagai kerjasama strategik. Agenda kerjasama ini merupakan
sebahagian dari proses pembangunan komuniti yang pastinya memerlukan penglibatan
dari pelbagai agensi kerajaan, swasta dan badan bukan kerajaan (Non-Governmental
Organisation - NGO). Bagi melaksanakan agenda tersebut program-program yang
menjadi pengisian kepada dasar-dasar yang melibatkan penyertaan komuniti pasti
memerlukan penyertaan setiap komponen masyarakat.

Dalam proses pembangunan sesebuah negara, pembangunan komuniti tidak hanya
berfokus kepada usaha peningkatan taraf ekonomi sehaja. Sebaliknya ruang lingkup
yang lebih luas serta menyeluruh merangkumi pelbagai aspek lain perlu juga wujud
dalam komuniti seperti pembangunan insan yang merangkumi aspek pembentukan
sahsiah dan jati diri, pembangunan keilmuan serta penyatuan masyarakat. Justeru di
dalam menjalankan kajian ini, ilmu persilatan Melayu seperti Seni Silat Cekak yang

telah dilaksanakan oleh Persatuan Seni Silat Cekak Malaysia (PSSCM) telah dipilih
sebagai kes kajian bagi melihat apakah bentuk-bentuk usaha, proses serta program
yang dijalankan bagi membangunkan potensi dan kemahiran ahli-ahli komunitinya.
Adakah sistem pembelajaran ilmu silat tersebut berfungsi sebagai elemen pendidikan
yang efektif di dalam proses pembangunan dan penyatuan komuniti di negara ini.

Perlu diakui bahawa Kkajian-kajian empirikal, menyeluruh dan bersifat akademik
terhadap peranan persatuan silat dalam pembangunan komuniti di Malaysia selama ini
amat terhad. Kekurangan dan batasan ini menyebabkan peranan ilmu seni silat Melayu
dalam pembangunan komuniti tidak begitu ditonjolkan. Oleh itu kajian ini cuba
merintis, meneroka dan memahami peranan yang telah dimainkan oleh persatuan silat
seperti PSSCM sejak awal penubuhannya pada tahun 1965 sehingga kini dengan
mencari keberkaitan antara inisiatif yang dilaksanakan oleh ahli-ahli Seni Silat Cekak
Malaysia dengan dasar-dasar semasa kerajaan terutamanya menyentuh aspek-aspek
pembangunan komuniti yang kesannya telah membentuk modal-modal insan yang
bersahsiah unggul.

Menurut Samah dan Janudin (2018), pengertian pembangunan komuniti tidak harus
dibataskan dengan usaha kerajaan memperbaiki keadaan ekonomi semata-mata. Ini
kerana sejak dari zaman pra kemerdekaan hinggalah merentasi era Dasar Ekonomi
Baru (DEB) hingga kini pelbagai perbincangan, perdebatan dan penulisan berkaitan
pembangunan ekonomi komuniti terus diperkatakan. Perspektif pembangunan komuniti
harus diperluaskan mencakupi aspek kehidupan komuniti yang lain seperti kesihatan,
komunikasi, pengangkutan, pendidikan, keselamatan, perpaduan dan integrasi serta
pembentukan aset atau modal insan. Oleh itu kajian ini cuba membuktikan bahawa
badan bukan kerajaan seperti persatuan dan komuniti silat juga mempunyai peranan
yang besar dalam menjayakan agenda pembangunan komuniti terutamanya dalam
kalangan belia di negara ini.

1.2 Senario Pembangunan Belia di Malaysia

Belia adalah individu berusia 18 hingga 30 tahun yang merupakan golongan aktif dan
produktif sepertimana didefinisikan dalam Dasar Belia Malaysia - DBM yang
diperkenalkan sejak tahun 2015 bagi menggantikan Dasar Pembangunan Belia Negara
- DPBN, 1997 (Kementerian Belia dan Sukan, 2015). DBM diperkenalkan dengan
tujuh strategi utama bagi memacu penglibatan belia dalam pembangunan negara
(Berita Harian, 15 Mei 2015). Antaranya merangkumi pembangunan ilmu,
pembangunan sikap, pembangunan kemahiran dan keusahawanan, pemupukan gaya
hidup sihat, kemudahan interaksi sosial, perkongsian dalam pembanguan dan
meluaskan jaringan hubungan antarabangsa (Kementerian Belia dan Sukan, 2015).
Sementara menurut Indeks Belia Malaysia - IBM (2020) golongan belia di Malaysia
merangkumi 46.1 peratus dari 32.75 juta orang dari jumlah penduduk di negara ini jelas
menunjukkan terdapatnya potensi dan kekuatan sumber daya manusia yang tinggi bagi
golongan umur tersebut.

Strategi-strategi di dalam DBM terus relevan dan bersesuaian dengan usaha

membangunkan potensi diri atau kemahiran insaniah merangkumi tujuh asas kemahiran
seperti  kemahiran berkomunikasi, pemikiran kritis dan penyelesaian masalah,
kemahiran kerja berpasukan, pembelajaran berterusan dan pengurusan maklumat,
kemahiran usahawan, etika dan moral profesional serta kemahiran kepimpinan (Dora et
al., 2008). Sementara Othman et al. (2008) telah menambah empat buah lagi kemahiran
insaniah yang melibatkan kemahiran bersosial, kemahiran menguruskan jiwa,
kemahiran menguruskan krisis dan kemahiran menguruskan teknologi.

Beberapa program khusus pembangunan modal insan digerakkan pihak kerajaan
khususnya di Kementerian Belia dan Sukan bagi membangunkan belia sejak awal
tahun 1990an antaranya perlaksanaan program-program Rakan Muda, Hari Belia
Negara, Hari Sukan Negara dan sebagainya. Bakat belia perlu digilap berterusan bagi
membangunkan potensi mereka sebagai pemimpin negara di masa hadapan. Bagi
memenuhi  keperluan pembangunan menyeluruh potensi  belia, pendekatan
Pembangunan Belia Positif - Positive Youth Development (PYD) diterapkan sebagai
teras jangka panjang DBM. Bagi Lerner et al. (2005) dan Lerner et al. (2011), PYD
dapat dibangunkan melalui penerapan elemen 5 ‘C’ iaitu Competence (kecekapan),
Confidence (keyakinan), Character (perwatakan), Connection (pengikatan) dan Caring
(penyayang). Dalam DPBN 2015 pula, tiga lagi elemen ‘C’ ditambah bagi memastikan
PYD lebih dinamik iaitu; Consideration (bertimbang rasa), Competitive (berdaya
saing) dan Contribution atau sumbangan (Kementerian Belia dan Sukan, 2015).

Kelapan-lapan elemen PYD ini bersesuaian dengan saranan Delgado (2002) yang
menyeru masyarakat agar tidak melihat belia hanya dari segi permasalahan sosial
semata-mata, sebaliknya perlu melibatkan mereka ke dalam setiap proses
pembangunan negara melalui kekuatan, kemampuan serta pendekatan yang bersesuaian
dengan kehendak golongan tersebut. Samsudin (2007) dan Yusof (2012) mencadangkan
agar pembangunan dalam komuniti yang melibatkan golongan belia perlu mengiatkan
kepada usaha-usaha menguatkan aset keupayaan diri seperti mengukuhkan daya tahan
diri, meningkatkan persefahaman, memupuk keupayaan emosi, kognitif dan
tingkahlaku, meningkatkan kepercayaan diri serta meningkatkan keyakinan terhadap
masa depan agar mereka dapat menyumbang kepada pembangunan negara. Fokus-
fokus ini juga bersesuaian dengan skor Indeks Belia Malaysia 2015 — IBM 15 yang
merangkumi dua belas domain utama merangkumi aspek pembangunan kendiri,
hubungan sosial, identiti, potensi diri, kesihatan, pendidikan, kesejahteraan ekonomi,
keselamatan, sosialisasi politik, penggunaan media, waktu senggang dan bebas
tingkahlaku devian (Malaysia & Ismail, 2015).

Bersesuaian dengan domain-domain ini, seni silat dilihat mempunyai keupayaan
menjadi sebuah medium atau platform bagi pembentukan belia positif kerana silat
merupakan sebuah ilmu yang penuh tradisi, kaya dengan nilai-nilai serta amalan-
amalan tertentu selain mempunyai satu set peraturan yang perlu dipatuhi oleh setiap
ahli-ahlinya. Menurut Samah dan Janudin (2018), norma-norma yang disosialisasikan
dalam ilmu dan aktiviti persilatan berupaya membentuk jatidiri dan keperibadian
seseorang seterusnya menjadi benteng dalaman bagi mempertahankan diri dan
mendayaupayakan sesebuah komuniti dari sebarang unsur-unsur negatif yang boleh
menjejaskan moral, harga diri, imej dan nama baik mereka. Menurut Samah dan
Janudin (2018) lagi, silat turut mempromosikan kebersihan serta kesihatan fizikal dan

kerohanian yang merupakan satu medium tarbiyah yang membentuk budaya dan
perwatakan positif seperti disiplin, bertanggungjawab, berdaya kepimpinan, mahir
bersosialisasi, cekap menguruskan diri dan berupaya menguruskan konflik.

1.3 Penyataan Masalah

Pembangunan komuniti sinonim dengan usaha meningkatkan taraf sosial sesebuah
komuniti. la merangkumi usaha dan proses ke arah peningkatan tahap kesihatan,
pendidikan, komunikasi, politik, keselamatan, kebudayaan, integrasi, pemilikan aset
serta pembangunan kemahiran di kebanyakan negara (Gillis et al., 1992). Oleh itu,
aspek-aspek ini memerlukan penyertaan semua pihak bagi memastikan kualiti hidup
komuniti di bawah seliaan, kawalan atau pengurusan mereka dapat dipertingkatkan.

Isu-isu belia yang sering terlibat dalam pelbagai tingkahlaku menyimpang atau devian
serta gejala jenayah seperti penagihan dadah, jenayah kekerasan dan harta benda
sepertimana di Jadual 1 dan Jadual 2 boleh merencatkan pembangunan belia di negara
ini. Justeru golongan belia yang berada dalam lingkungan umur yang produktif iaitu di
antara 15 hingga 39 tahun perlu ditingkatkan asuhan kerohanian, adab, disemai dengan
jati diri dan semangat patriotisma serta digalakkan penyertaan mereka ke dalam
aktiviti-aktiviti kemasyarakatan agar dapat bersama-sama terlibat dalam proses
pembangunan negara bagi membolehkan mereka menjadi pemimpin di masa hadapan.

Jadual 1: Statistik Penagih Dadah Mengikut Umur, 2014 - 2018

Per kes
KATEGORI /Per 2014 2015 2016 2017 2018
orang
Per Kes 622 717 826 694 550
Remaja
(13-19 Per 615 713 810 683 541
tahun) Orang
Per Kes 541 19,578 22,709 18,823 18,417
Belia
UMUR (19 -39 Per 15,540 18,799 20,335 15,812 15,131

tahun) Orang
Dewasa | Per Kes 5,463 6,373 7,309 6,405 6,300

(40 tahun ke
atas) Per 5,420 6,078 6,317 4,859 4,551

Orang
Per Kes 21,777 26,668 30,844 25,922 25,267

JUMLAH

Per 21,575 25,590 27,462 21,354 20,223
Orang

(Sumber: https://www.adk.gov.my/orang-awam/statistik-dadah/)



Jadual 2: Jenayah Indeks, Malaysia, 2017

Jenis jenayah Jenis kes Jumlah kes
Bunuh 379
Rogol 1835
Jenayah kekerasan Samun 14,128
Mencederakan 5,024
Jumlah keseluruhan 21, 336
Pecah rumah & curi 16,200
Kecurian kenderaan 42160
Jenayah Harta Benda Ragut 239
Kecurian lain 19,203
Jumlah keseluruhan 77,802

(Sumber: Polis Di Raja Malaysia dan Jabatan Perangkaan Malaysia, 2017)

Dalam merealisasikan impian tersebut, penglibatan semua pihak bermula dari peringkat
individu, keluarga, anggota komuniti sehingga ke peringkat pembuat dasar negara perlu
memberikan sumbangan yang signifikan dalam menangani sebarang permasalahan
sosial terutamanya membabitkan golongan belia. Kerajaan meskipun mempunyai
kemampuan dari segi kewangan dan kuasa perundangan tidak boleh dianggap sebagai
pelaksana tunggal membangunkan komuniti kerana turut menghadapi masalah akses
yang terhad terutamanya melibatkan kawalan di lapangan atau komuniti di peringkat
akar umbi.

Perancangan, dasar atau program kerajaan membangunkan komuniti akan tinggal
sebagai slogan sekiranya perlaksanaannya tidak mendapat sokongan masyarakat,
sebaliknya dilaksanakan sekadar memenuhi kalendar aktiviti tahunan semata. Hasilnya,
program-program pembangunan komuniti menjadi tidak relevan, membazir dan
mengundang Kkritikan masyarakat sekiranya ia gagal mencapai sasaran yang ditetapkan.
Sementara pihak NGO yang mempunyai kepakaran dari segi idea, strategi, personel,
logistik dan teknikal perlu dilibatkan bagi membantu pihak kerajaan membangunkan
komuniti selaras dengan aspirasi pembangunan negara ini.

Menurut Abdul Aziz (2004) pembangunan dalam masyarakat Melayu perlu melangkaui
aspek pembangunan ekonomi dengan tumpuan perlu juga diberikan membangunkan
etos budaya Melayu dari aspek pemikiran, watak, sikap dan kejiwaan bagi
meningkatkan penghayatan mereka terhadap nilai-nilai kerohanian, kesedaran diri serta
perubahan minda. Menurut Mohamad (1970), komuniti Melayu perlu bijak
menyesuaikan diri dengan setiap perubahan serta sanggup bersama-sama menjayakan
setiap dasar pembangunan yang dilaksanakan agar mereka tidak ketinggalan. Ini
termasuklah membangunkan nilai-nilai budaya baharu yang unggul supaya dapat
bersaing dengan kaum-kaum lain dari pelbagai aspek (Mahathir, 1994).

Dalam kajian ini, tumpuan diberikan untuk melihat bagaimana usaha penjanaan dan
pembentukan nilai-nilai keperibadian unggul dalam kalangan komuniti Melayu telah
dilaksanakan melalui penglibatan dan penghayatan belia secara aktif di dalam program
dan aktiviti mempelajari ilmu beladiri. Dalam melaksanakan kajian ini, ilmu persilatan



Silat Cekak telah dijadikan sebagai subjek kajian kes, model dan contoh bagaimana
ilmu serta nilai-nilai unggul yang diajar dalam ilmu persilatan telah membimbing dan
membentuk disiplin atau Kketertiban dalam kalangan komuniti belia yang
mempelajarinya. la merupakan sebuah usaha berterusan membangunkan modal insan
yang mampu menjana dan menerapkan nilai-nilai positif sepertimana yang ditekankan
dalam PYD.

Namun perlu diakui bahawa kajian komprehensif yang membuktikan secara saintifik
dan akademik perkaitan penglibatan persatuan silat Melayu dalam pembangunan
komuniti di Malaysia amat terhad (Mohd Saiful Aizat et al., 2016; Tsunashima, 2004).
Kebanyakan kajian berkaitan silat Melayu sedia ada lebih fokus kepada persoalan
sejarah asal-usul, ketokohan, kesenian, falsafah, adab serta teknik-teknik yang ada di
dalam pembelajaran ilmu silat. Keadaan yang sama juga berlaku dalam kalangan
pengkaji ilmu beladiri asing oleh para sarjana antarabangsa antaranya seperti Otake
(1977) yang khusus mengkaji ilmu beladiri Katori Shinto Ryu, sedangkan Theeboom
dan Knop (1999) memilih Seni Muay Thai. Prasad (2003) telah memilih Jet Kune Do
sebagai kes kajian manakala Park et al. (2009) mengkaji kehebatan Tae Kwan Do.
Sementara Burke et al. (2007) pula mengkaji keberkesanan ilmu beladiri dalam sukan
dan terapi perubatan. Keterbatasan skop kajian ini menyebabkan ilmu seni beladiri
terutamanya ilmu persilatan Melayu dianggap tidak memainkan peranan yang
signifikan dalam pembangunan komuniti khususnya bagi membangunkan modal insan
yang memenuhi keperluan - keperluan PYD.

Oleh yang demikian, proses pengumpulan data melalui pendekatan kualitatif dilakukan
bagi melihat sejauhmana peranan dan penglibatan ahli-ahli komuniti dari PSSCM
sebagai sebuah NGO berteraskan ilmu persilatan Melayu, berusaha selama lebih dari
lima dekad melaksanakan pelbagai kegiatan belia berasaskan pembelajaran ilmu
persilatan Melayu sebagai platform kepada pembinaan sahsiah unggul dalam kalangan
komuniti belia. Kesan dari usaha berterusan tersebut telah menyemai penyatuan dalam
kalangan komuniti pesilat serta masyarakat sekeliling yang akhirnya secara tidak
langsung membawa kepada kestabilan negara. Penglibatan tersebut merupakan sebuah
proses merealisasikan amalan demokrasi yang membenarkan rakyat untuk bersuara,
berpersatuan dan terlibat sama membantu komuniti dan kerajaan membangunkan
masyarakat dan negara. Keadaan ini sesuai dengan aspirasi serta dasar-dasar
pembangunan semasa yang amat diperlukan dalam memastikan kestabilan dan
kemajuan negara terjamin pada masa-masa hadapan.

1.4 Persoalan Kajian

Tesis ini akan menjawab persoalan-persoalan berikut;

1. Apakah prosedur dalam pelajaran ilmu Seni Silat Cekak Malaysia?

2. Bagaimanakah penjanaan modal insan melalui elemen PYD dalam ilmu persilatan
Seni Silat Cekak Malaysia dapat membentuk sahsiah unggul pesilat Seni Silat
Cekak Malaysia?

3. Bagaimanakah sahsiah unggul yang terbentuk melalui ilmu persilatan telah
menyumbang kepada pembangunan komuniti di negara ini?

Persoalan-persoalan di atas menjadi keutamaan dalam kajian yang dijalankan bagi
mengetahui dan memahami perkara-perkara asas seperti prosedur yang terkandung
dalam asuhan dan pembelajaran ilmu silat, bagaimana ia dapat membentuk sahsiah
unggul para pesilat yang merupakan modal-modal insan yang terhasil menerusi elemen
PYD serta telah memberi sumbangan kepada pembangunan komuniti di negara ini.

1.5 Objektif Kajian

1.5.1 Objektif Umum

Kajian ini meneliti pembentukan modal insan melalui pembangunan belia positif
(PYD) dalam kalangan komuniti Seni Silat Cekak Malaysia.

152  Objektif khusus

i Memperihalkan prosedur dan perlaksanaan dalam ilmu persilatan Seni Silat
Cekak Malaysia.
ii. Memahami peranan ilmu Silat Cekak yang membangunkan modal insan dalam
kalangan komuniti pesilat.
iii. Menjelaskan sahsiah unggul yang terbentuk dalam kalangan pesilat selari
dengan Pembangunan Belia Positif (PYD).

1.6 Kepentingan dan Sumbangan Kajian

Kajian berkaitan ilmu pembangunan komuniti begitu luas dan terus dikaji oleh pelbagai
sarjana di seluruh tanah air dan dunia. Namun perlu diakui bahawa penulisan
berkenaan sumbangan dan peranan persatuan silat kepada pembangunan komuniti
merupakan sebuah bidang penyelidikan yang amat jarang dan kurang diberi perhatian
di Malaysia. Justeru melalui penulisan ilmiah ini akan memberikan peluang kepada
masyarakat dan komuniti pengkaji, pembaca serta para pembuat dasar negara untuk
melihat bagaimana ilmu persilatan turut sama menyumbang melalui PYD kepada
pembangunan komuniti di negara ini.

Kajian ini bagi membuktikan bahawa selama lebih 50 tahun PSSCM sebagai sebuah
Organisasi Berasaskan Komuniti (OBK) telah melalui pelbagai dasar dan era
pembangunan negara. Persatuan ini secara konsisten telah menjalankan tanggungjawab
sosial kepada komunitinya melalui usaha mengembangkan ilmu Seni Silat Cekak ke
seluruh Semenanjung Malaysia melalui pembelajaran dan pengajaran ilmu silat di lebih
120 buah kelas-kelas latihan di kawasan-kawasan perumahan, kejiranan termasuk di
lebih 80 buah kelas di institusi-institusi pendidikan dan latihan di seluruh Semenanjung
Malaysia (PSCM, 2018) yang menjadi pusat kecemerlangan akademik selain sumber
pembangunan manusia berkualiti. Sumbangan-sumbangan tersebut turut menyokong
proses pembentukan modal insan melalui PYD melalui pembinaan sahsiah unggul

dalam kalangan generasi muda yang melibatkan diri dalam organisasi berasaskan
komuniti.

Ilmu persilatan digunakan sebagai medium menerapkan dan membangkitkan rasa cinta
belia terhadap warisan budaya, memobilisasikan semangat patriotisme dan
nasionalisme, penghayatan nilai-nilai agama. la dilihat mampu membentuk
keperibadian unggul di samping menyemai penyatuan dalam kalangan komuniti pesilat
yang mana kesannya boleh membawa kepada kestabilan negara serta sesuai dengan
elemen-elemen PYD. Ciri-ciri yang dimiliki oleh komuniti pesilat tersebut berupaya
menepati konsep pembangunan komuniti iaitu terdapatnya penglibatan sekumpulan
individu yang sentiasa berusaha melaksanakan pelbagai inisiatif untuk meningkatkan
kualiti hidup yang dapat menyumbang kepada pembangunan manusia dan negara.
Tugas tersebut menjadi lebih mudah untuk dilaksanakan kerana komuniti pesilat
memiliki persefahaman serta berkongsi minat, nilai, norma, identiti serta tujuan yang
sama dalam menjayakan hasrat dan keinginan mereka.

Atas kepentingan di atas, kajian ini diharapkan akan merintis kepada penyelidikan-
penyelidikan seterusnya yang lebih mendalam berkaitan penglibatan ahli-ahli dan
persatuan silat dalam pembangunan komuniti yang mampu dijadikan sebuah rujukan
ilmiah kepada para pengkaji di bidang ilmu komuniti mahupun persilatan pada masa
hadapan.

1.7 Skop dan Batasan Kajian

Secara asasnya penyelidikan berekabentuk kajian kes ini memfokuskan kepada
penglibatan, sumbangan, peranan serta inisiatif yang telah dan sedang dilakukan oleh
PSSCM sebagai sebuah NGO kebudayaan dan persilatan Melayu. la dilaksanakan
sepanjang lebih dari lima dekad dalam proses membangunkan komuniti pesilat dari
aspek pembangunan sahsiah unggul bagi melahirkan modal insan yang selari dengan
kriteria pembangunan belia positif - PYD. Namun kedinamikan peranan PSSCM
tersebut didapati kurang ditonjolkan dalam penulisan-penulisan akademik di negara ini.

Secara keseluruhannya, kajian ini dilakukan terhadap ahli-ahli PSSCM sebagai subjek
utama penyelidikan. Kajian dijalankan di Kedah, Pulau Pinang dan Lembah Kelang di
mana terdapatnya informan-informan yang mempunyai kredibiliti, pengetahuan serta
pengalaman menghuraikan beberapa persoalan yang dikemukakan. Kumpulan sasaran
kajian adalah dari kalangan para mahasiswa berumur dalam lingkungan 22 tahun
hingga ke 24 tahun yang dikategorikan sebagai golongan belia. Kelompok ini
merupakan golongan paling ramai menyertai persatuan ini terutamanya di institusi-
institusi pengajian tinggi seperti Universiti Utara Malaysia (UUM) dan Universiti Sains
Malaysia (USM) sebagai sebuah kegiatan ko-kurikulum yang mempunyai kredit
akademik. Selain itu, sasaran kajian juga ditujukan kepada golongan pentadbir berumur
di antara 36 - 67 tahun yang merupakan para pemimpin, penggerak dan pelaksana
program-program PSSCM di lapangan serta mempunyai pengalaman luas dalam selok
belok persatuan ini.



Namun kajian ini memiliki batasan tersendiri dengan memfokuskan kepada sejauh
mana ilmu persilatan iaitu Seni Silat Cekak Malaysia mampu membangunkan potensi
modal insan para pesilat mereka melalui proses pembelajaran dan latihan ilmu silat,
asuhan kerohanian, interaksi sosial serta jaringan hubungan dengan pelbagai komuniti
luar. Ciri-ciri tersebut bersesuaian dengan elemen-elemen pembangunan belia positif
yang mengariskan nilai-nilai murni yang perlu dicapai oleh komuniti belia dalam
menyerlahkan potensi mereka.

1.8 Definisi Istilah

Definisi konseptual dan operasional bagi terma dan ringkasan yang digunakan di dalam
kajian ini adalah seperti berikut;

Modal Insan

Definisi Konseptual: Modal insan adalah segala ciri dan nilai yang meliputi
pengetahuan dan kemahiran yang dibangunkan secara sistematik bagi menjadikan
seseorang itu produktif dan dapat menyumbang kepada pembangunan negara (Hamat
& Nordin, 2012). Menurut Tunggak dan Salamon (2011), modal insan boleh
dibangunkan melalui latihan jangka panjang, penerapan nilai-nilai budaya, perubahan
daya pemikiran, peningkatan disiplin diri, nilai kerohanian, perlakuan dan perhubungan
sosial. Sulaiman (1995) menjelaskan pembinaan modal insan memerlukan perubahan
minda setiap individu, keluarga, institusi dan organisasi.

Definisi Operasional: Modal insan merupakan sumber manusia yang memiliki
pelbagai potensi dari segi keperibadian, kemahiran, pengetahuan, pemikiran serta
pengalaman yang boleh membantu pembangunan sesebuah masyarakat dan negara. la
dapat dibangunkan melalui usaha dan proses berterusan melalui kerjasama dari
pelbagai pihak samada agensi kerajaan, swasta, NGO dan dari kalangan persatuan yang
berteraskan komuniti.

Pembangunan Belia Positif

Definisi Konseptual: Sebuah pendekatan yang memberikan keutamaan kepada
golongan muda dengan memfokuskan pembangunan aset mereka seperti kapasiti,
kekuatan dan keperluan bukannya kepada kekurangan mereka seperti faktor risiko,
tingkah laku negatif dan permasalahan sosial (Yusof, 2012). PYD memiliki lapan
elemen positif seperti kecekapan, keyakinan, karakter, jaringan, penyayang, bertimbang
rasa, berdaya saing dan sumbangan (Roth & Brooks-Gunn 2003; Lerner et al., 2005;
2011; Kementerian Belia dan Sukan, 2015).

Definisi Operasional: Dalam kajian ini, pembangunan belia positif merupakan usaha
berterusan yang dilaksanakan oleh Persatuan Seni Silat Cekak Malaysia (PSSCM)

dalam menerapkan elemen-elemen terpuji yang bersifat menyeluruh bagi
membangunkan keperibadian golongan belia yang unggul serta dapat menyumbang
kepada proses pembangunan komuniti di negara ini.

Sahsiah Unggul

Definisi Konseptual: Sahsiah unggul merupakan ciri-ciri keperibadian yang terpuji
dan boleh dijadikan contoh, ikutan serta amalan kepada seseorang indiidu atau
sesebuah komuniti. la merupakan cara bagaimana seseorang itu bertindak, berfikir,
berasa, bertingkah laku dan berhubung dengan persekitarannya (Rahman, 1994; Kagan
1988). McClelland (1961) menyatakan sahsiah atau personaliti yang positif terbentuk
hasil dari persekitaran, budaya dan cara hidup seseorang. Sementara Al Ghazali (1994)
dan Al Nawawi (1996) dan memperincikan bahawa sahsiah yang unggul melibatkan
kualiti yang wujud dalam diri seseorang merangkumi aspek jasmani, rohani, naluri dan
akal.

Definisi Operasional: Sahsiah unggul merupakan satu set keperibadian yang dimiliki
oleh seseorang atau komuniti merangkumi nilai, sikap, perbuatan dan akhlak yang
diperolehi hasil dari asuhan serta didikan yang berterusan. Apabila seseorang individu
atau sesebuah komuniti menjiwai dan memiliki sahsiah unggul secara langsung ia dapat
memberikan kesan positif kepada persekitaran serta menjadi sanjungan dan ikutan
kepada masyarakat sekelilingnya.

1.9 Rumusan

Bab ini telah mengenalpasti penyataan masalah, objektif, kepentingan, skop dan
batasan kajian yang menjadi garis panduan dalam mencorakkan tema, isi serta
kesimpulan kepada keseluruhan kajian yang akan dijalankan. la merangkumi
bagaimana konsep dan idea PYD dapat membentuk sahsiah unggul dalam kalangan
para pengamal ilmu beladiri Seni Silat Cekak Malaysia yang terdiri dari kalangan belia.
Penglibatan tersebut akan membuktikan bahawa ilmu silat juga berperanan sebagai
elemen pembangunan komuniti di negara ini.

